
2 Pedr_(10)

2 Pedr 3: 1-9

1 Ffrindiau annwyl, hwn ydy'r ail lythyr i mi ei ysgrifennu atoch chi. Yn hwn fel yn y llall dw i wedi ceisio’ch annog chi i gadw’ch meddyliau yn lân. 2 Dw i eisiau i chi gofio beth ddwedodd y proffwydi sanctaidd yn y gorffennol. A hefyd beth ddysgodd ein Harglwydd a'n Hachubwr drwy ei gynrychiolwyr personol, y rhai rannodd y newyddion da gyda chi gyntaf. 
3 Y peth pwysig i’w gofio ydy hyn: Yn y dyddiau olaf bydd rhai yn dod fydd yn ‘chwarae crefydd’ yn dweud beth bynnag maen nhw eisiau ac yn gwneud sbort o'r gwirionedd. 4 Byddan nhw'n dweud, “Wnaeth e ddim addo dod yn ôl? Ble mae e felly? Er bod y genhedlaeth gyntaf wedi marw, does dim wir wedi newid - mae bywyd yn mynd yn ei flaen yr un fath ers dechrau’r byd!” 5 Ond wrth siarad felly maen nhw'n diystyru rhai ffeithiau. Roedd nefoedd a daear yn bod ymhell bell yn ôl am bod Duw wedi gorchymyn iddyn nhw ffurfio. Daeth y ddaear allan o ddŵr, a chafodd tir sych ei amgylchynu gan ddŵr. 6 Wedyn defnyddiodd Duw yr un dŵr i ddod â dinistr i’r byd drwy foddi’r cwbl adeg y dilyw. 7 Ac mae Duw wedi gorchymyn fod y nefoedd a'r ddaear bresennol wedi eu cadw i fynd trwy dân. Ie, wedi eu cadw ar gyfer dydd y farn, pan fydd pobl annuwiol yn cael eu dinistrio. 
8 Peidiwch anghofio hyn, ffrindiau annwyl: I'r Arglwydd mae un diwrnod fel mil o flynyddoedd, a mil o flynyddoedd fel un diwrnod. 9 Dydy Duw ddim yn hwyr yn gwneud beth mae wedi ei addo, fel mae rhai yn meddwl am fod yn hwyr. Bod yn amyneddgar gyda chi mae e. Does ganddo ddim eisiau i unrhyw un fynd i ddistryw. Mae e am roi cyfle i bawb newid eu ffyrdd.
Wrth dynnu at derfyn ei lythyr mae Pedr yn crynhoi ei brif negeseuon. Drwy ei lythyr cynaf roedd o wedi galw Cristnogion i fyw bywydau glân a phur a theilwng o Iesu Grist. Yn ei ail lythyr mae o wedi eu rhybuddio nhw’n hallt yn erbyn proffwydi ffals oedd a’u bryd ar dynnu Cristnogion i lawr a sarhau’r efengyl. Yr unig ffordd o’u gwrthwynebu fyddai astudio geiriau’r proffwydi  go iawn yn yr Hen Destament a chofio geiriau Pedr ei hun yn ei lythyr, gan ei fod yn gynrychiolydd personol i Iesu Grist.
Dwedodd Pedr y byddai rhai yn dod fydd yn ‘chwarae crefydd’ yn dweud beth bynnag maen nhw eisiau ac yn gwneud sbort o'r gwirionedd.  Yn yr 21ain ganrif mae hyn yn hollol wir. Mae pobl yn sarhau beth mae’r Beibl yn ei ddweud. Yma mae Pedr yn cyfeirio at ailddyfodiad Iesu, y ffaith ei fod am ddod yn ôl rhyw ddydd. Mae pobl yn gwneud sbort am hyn heddiw fel roedden nhw yn ôl yng nghyfnod cynnar yr eglwys.  Maen nhw’n dweud pethau fel, ‘Wnaeth e ddim addo dod yn ôl? Ble mae e felly?’  Os darllenwn lythyr cyntaf Pedr gwelwn ei fod dro ar ôl tro wedi datgan yn glir y bydd Iesu’n dod yn ôl i farnu pawb, ac na fydd posib osgoi Iesu bryd hynny. 

Mae Pedr hefyd yn sôn am y Creu sydd erbyn hyn yn gred sy’n cael ei hystyried yn ffolineb a thwpdra llwyr. Mae’r Beibl a phopeth mae’n ei ddweud yn wynebu ymosodiadau dyddiol. Os nad ydyn ni’n deall pam fod Duw yn oedi, pam dydy o ddim yn cosbi pobl nawr, yn syth, mae’r ateb yn adnod 9: 
Dydy Duw ddim yn hwyr yn gwneud beth mae wedi ei addo, fel mae rhai yn meddwl am fod yn hwyr. Bod yn amyneddgar gyda chi mae e. Does ganddo ddim eisiau i unrhyw un fynd i ddistryw. Mae e am roi cyfle i bawb newid eu ffyrdd.

Dydy Duw ddim yn dymuno i neb gael eu twyllo gan broffwydi ffals na llyncu twyll athrawon celwyddog. Dydy Duw ddim eisiau i neb gael eu taflu i uffern. Nid robotiaid greodd Duw, ond pobl ag ewyllys rydd ganddyn nhw, ac mae’n barod i aros er mwyn rhoi cyfle i bawb newid eu ffyrdd a throi at Iesu.  

